
Nafarroako Gobernuak Nazioko Gobernuari eskatu dio abiadura handiko barnebidea eraiki eta finantzatzeko hitzarmena berehala sina dadila

Astelehena, 2007ko apirilaren 23a.  Nafarroako Gobernuak, akordio bidez, Nazioko Gobernuari eskatu dio abiadura handiko barnebidea eraiki eta finantzatzeko hitzarmena berehala sina dadila, 2006ko ekainean igorritako testua oinarri hartuta. Hala adierazi du Alberto Catalán Higueras kontseilari bozeramaileak, astelehenetako ohiko prentsaurrekoan.

Zehatz esanda, Nafarroako Gobernua arduratuta dago eta ez dago ados Nazioko Gobernuarekin Senatuan Nafarroaren eta Estatuaren artean hitzarmena sinatzeko ezarritako bi hilabeteko epea igaro delako. Hain zuzen ere, hitzarmena abiadura handiko trena eraiki eta finantzatzeari buruzkoa da. Foru Gobernuak horren inguruan egindako proposamenen inguruko berririk edo erantzunik ez du jaso. Gai horren inguruan, Nafarroako Gobernuak joan den ostegunean Rodríguez Zapatero presidentearen Gobernuko ordezkariek Espainian duela hamabost urte abiadura handiko lehen linea (Madril-Sevilla) abian jarri zela ospatzeko egindako adierazpenak jaso ditu. Ordezkarion esanetan, 2010erako, Espainiako biztanleen %60k baino gehiagok “abiadura handiko” trena izango dute, baina plan horietan berriro ere ez zaio inolako aipamenik egin Nafarroari.

Uholdeengatik kalteak jasan dituzten udal-barrutietan 2007ko lurralde-kontribuzioa salbuetsita egongo da

Bestalde, kontseilari bozeramaileak jakinarazi du Nafarroako Gobernuak Foru Legearen Proiektu bat onetsi duela, Foru Erkidegoan martxoko eta apirileko uholdeak jasan dituztenen aldeko neurriak ezartzen dituena. 

Foru Legearen Proiektu horrek uholdeek ukitutako pertsona eta erakundeen aldeko neurri batzuk ezarri ditu. Uholde horiek zenbait kalte eragin dituzte udalerri batzuetan, eta horiek Nafarroako Gobernuak onetsiko duen zerrenda batean jasoko dira. Zehatz esanda, Nafarroako Parlamentuak onetsiko duen Foru Legea dela bide, 2007ari dagokion lurralde-kontribuziotik salbuetsita egongo dira uholdeek ukitutako ondasun higiezinak. 

Landa-izaerako ondasunak badira, salbuespena aplikatzeko, enpresa-jardueraren bati lotutako higiezinetan edo uzta edo abereengan kalteak eragin behar izan dira. Hiri-izaerako ondasunen kasuan, salbuespena aplikatzeko, horietan kokatutako pertsona edo ondasunak jasandako kalteak konpondu arte osorik edo modu partzialean beste etxebizitza edo lokal batzuetan egon direla egiaztatu behar da. Hala denean, salbuespenak legean baimendutako errekarguak bilduko ditu. Goian adierazitako salbuespenerako eskubidea izanda 2007ri dagokion ordainagiriren bat ordaindu dutenek kopuru horiek itzultzea eska dezakete.

Aipatu salbuespena dela bide udaletan gertatzen den sarrera-murrizketa Nafarroako Gobernuak konpentsatuko du.

Gobernuak onetsitako Foru Legearen Proiektuan neurri bat jaso da toki-erakundeek finantzaketa errazago lortu ahal izan dezaten beharrezko kreditu-eragiketen bidez uholdeek kaltetutako azpiegitura edo ekipamenduak konpontzeko.

Kontratu Publikoen Foru Legean ezarritako ondoreetarako, premiazko egoera dagoela joko da eta, horren bidez, prozedura negoziatua erabili ahal izango da, publizitatea behar ez duena, kaltetutako toki-erakundeen azpiegiturak edo ekipamenduak konpondu edo berritzeko obrak, hornikuntzak edo laguntzak kontratatzeko.

Echarte kontseilariak nekazari eta abeltzainei emango zaizkien laguntzak zehaztu ditu

Javier Echarte Echarte Nekazaritza, Abeltzaintza eta Elikadura kontseilaria astelehenetako ohiko prentsaurrekoan kontseilari bozeramailearekin batera agertu da. Bere Sailak proposatuta Foru Dekretu bidez onetsi diren salbuespenezko laguntzak zehatz azaldu ditu. Horien bidez, 2007ko apirileko ekaitz eta uholdeek nekazaritza-sektorean eragindako kalteak konpentsatu nahi dira.

Gobernuko arauak ezarritakoaren arabera, kaltetutako nekazaritza-azpiegituren oinarrizko funtzionalitatea berreskuratzeko beharrezko konponketen gastua diruz lagunduko da, horien titulartasuna eratutako edo eratze bidean dauden toki-erakundeena eta ureztatzaileen erkidegoena bada. Diruz laguntzeko modukoa izateko, kaltearen balioak 3.000 euroko kopurua gainditu behar du. Azpiegitura publikoen kasuan, laguntzak %100ekoak izango dira.

Era berean, laguntzak ezarri dira nekazaritza-partzeletan eta ustiapeneko osagai iraunkorretan kalteak konpontzeko. Kasu horretan, laguntza horien onuradunak izango dira Nafarroako Nekazaritza Ustiategien Erregistroan inskribatutako nekazaritza-ustiategien titularrak edo Erregistro horretan izena emateko eskaera datorren ekainaren 1aren aurretik eskatu dutenak. Laguntza horien bidez, nekazaritza-partzelen eta ustiategiko osagai iraunkor ez-aseguragarrien egituran egindako kalteen konponketa- edo berriztapen-gastuak konpentsatuko dira, baina berotegien azpiegitura eta instalazioetako kalteak kanpoan geratzen dira. Hona hemen laguntzaren zenbatekoa: kalteak 2.000 euroraino, %50; gainerako kaltea 4.000 euroraino, %50; eta gainerako kaltea 60.000 euroraino, %40. Diruz laguntzekoa izateko, kaltearen balioa 600 eurotik gorakoa izan behar da. Laguntza horiek 2003ko uholdeetan emandako laguntzak baino hobeak dira. Era berean, atal honen barruan zehaztu behar da, nekazaritza-ustiategi asoziatiboen kasuan, adierazitako zenbatekoak bazkide kopuruarekin biderkatuko direla, gehienez hiru bazkide kontuan hartuta.

Bestalde, Echarte kontseilariak adierazi du onetsitako Foru Dekretuak laguntzak finkatu dituela errenta-galerarengatik. Horren onuradunak nekazari titularrak eta 2007ko ekainaren 1ean izaera hori duten lehentasunezko elkarteak izango dira. Laguntzak 465 eurorainokoak izango dira hektareako aire zabaleko uzten kasuan, eta 0,62 eurokoak metro koadroko berotegiko uzten kasuan. Errenta-galeraren ondoriozko laguntzaren kopuru osoa ezin da izan 9.000 eurokoa baino handiagoa ustiategi bakoitzeko. Nekazaritza-ustiategi asoziatiboen kasuan, ezarritako kopurua nekazari-titularraren izaera duen bazkide kopuruarekin biderkatuko da, gehienez hiru bazkide kontuan hartuta.

Kalte-ordainak emango dira uholdeek nekazaritza- eta abeltzaintza-ustiategietan eragindako kalteengatik, Nekazaritza Aseguruen Planak jasotako indarreko polizak izanda ekoizpenetan kalteak jasan badituzte eta horiek nekazaritza-aseguru konbinatuen lineek estaltzen ez badituzte. Hala ere, ezbeharraren datan kasuan kasuko aseguruaren kontratazio-epea burutu gabe duten ekoizpenen kasuan, aurreko kalte-ordainak jaso ahal izango dituzte, betiere, nekazariak aurreko ekitaldian ekoizpen horiei dagokien asegurua kontratatu badu. Era berean, aseguruen indarreko urteko planera bildutako ekoizpenen gain eragindako kalteengatik kalte-ordaina jaso ahal izango da, kasu honetan izan ezik: ekoizpen kaltetuak nekazaritza-aseguru konbinatuen sistemak jaso ez duen aseguruak bermatu baditu.

Nafarroako Gobernuak onetsitako Foru Dekretuaren edukia azaldu ondoren, Echarte kontseilariak gogorarazi du foru-gobernuaren laguntzak beste administrazio batzuek ematen dituztenen osagarriak direla, zehazki Estatuko Administrazio Nagusiak emandakoen osagarriak. Hala ere, alderdi horretan pesimista agertu da, aurreko esperientziak kontuan hartuta. Puntu honetan, gogorarazi du oraintsu egin den arloko batzarrean Aragoiko Nekazaritza kontseilariak Ministeriora jo duela Nazioko Gobernuak onetsitako Lege Dekretuaren inguruko eskaerak azaltzeko, baina bera ez dutela deitu, Nafarroak uholdeengatik Aragoiko kalteen antzekoak jasan arren. “Eta hori guztia –gehitu du Echarte kontseilariak– tristuraz eta samintasunez esaten dut”.

